
Sinerissap qanittuani aalisariutit isaterneqarneranni akileraaruteqaataajunnaarnissaannik 

Naalakkersuisut peqquneqarnissaannik Inatsisartut aalajangiiffigisassaattut siunnersuut   

 

(Inatsisartunut ilaasortaq Jens Napãtôk´, Partii Naleraq) 

 

Siullermik Jens Naapaattooq Partii Naleraq, qutsavigeqqaarusupparput siunnersuummut uunga 

pingaarutilimmut soqutiginarluinnartumullu. 

 

Jens Napaattuup siunnersuutaa Inuit Ataqatigiinniit paasilluarparput aamma 

oqaloqataaffigerusupparput. Ataatsimiititaliamullu susassaqartumut ingerlateqqikkusupparput 

sukumiisumik qulaajaalluartoqarnissaa eqqarsaatigalutigu. 

 

Inuit kikkuugaluarpataluunniit, inuinnaappata, inuussutissarsiortuuppataluunniit, 

ikiorneqarnissaminnik pisiariaqartitsilersimasut tamaasa assigiimmik, pisariaqartitsineq naapertor-

lugu tapersersorneqarlutillu ikiorneqartuartarnissaat Inuit Ataqatigiit pingaartitatta ilagilluinnarpaat. 

 

Imaanngitsoq inuit kikkulluunniit akisussaaffiinik arsaartorlugillu pissasugut, sunalu tamarmi 

pisortanik akilersorneqarlunilu isumagineqassasoq. 

 

Naamik taamaattoqanngilluinnarpoq. Inuit utaqqiinnartunngortinneqarnissaat, 

ilatsiinnartunngortinneqarnissaat, pisortanillu isumalluuteqaannartunngortinneqarnissaat Inuit 

Ataqatiiinniit kissaatiginngeqaarput aamma tamanna angunigaanngisaannassaaq. 

 

Inuk kinaluunniit isumalluuteqaarnani, utaqqiinnartunngoranilu, nammineerlunili imminut 

napatissinnaanngorlugu perorsarneqarnissaa Inuit Ataqatigiinniit anguniakkatta, pingaartilluinnak-

katalu ilagilluinnarpaat. 

 

Qularinngilluinnarparpullu nunatsinni aalisartortavut amerlanerpaartaat ulimaannagaanngitsut, 

nunamullu asuli ilisaannaanngitsut; aalisartoq kinaluunniit angussuuvoq imaannaanngitsoq, 

nunamut qitornaalluartoq, nunaminilu suleqataalluartoq napatitseqataalluartuusorlu. 

 

Issi perluk anorersuaq malissuillu akornanni ulluinnarni inuussutissarsiorpoq, ilaquttat nunarpullu 

napatissinnaajumallugit. Ataasinnguamilluunniit pisortat qanoq iliuuseqarnissaannik 

isumalluuteqarani, ilatsiinnartuunani utaqqiinnartuunanilu. 

 

Taamaattumik aamma qularinngilluinnarput aalisartoq kinaluunniit sukaruttornermi nalaani, 

ilatsiinnartunngorunnanngitsoq, pisortanillu utaqqiinnartunngorlunilu isumalluuneqaannalerunnan-

ngitsoq qularinngilluinnarparput. 

 

Kisianni aamma tamatta inuinnannguuvut. Tamatta qasusarpugut utoqqalisarpullugu. Atortoq 

aamma sunaluunniit pisoqalisarpoq nutaanngilisarlunilu. 

Aamma taamaappoq aalisartoq. Aalisartoq kinaluunniit utoqqalilluni qangatut 

pisinnaajunnaartarpoq, taamaaligaangamilu qangatut pitsaatsigisumik inuussutissarsiornissaajunna-

artartoq aamma tamatta nalunngilluinnarlutigu. 

 

Aamma tamaappoq sunaluunniit aalisariut. Aalisariut piginnitsini malillugu pisoqaliartortarpoq 

nutaanngiliartuni, qangatullu aamma pitsaatigiunnaarlunilu pisinnaajunnaartarluni. 

 

Aalisariullu sunaluunniit pisoqalisoq nutaanngilisarpoq, taamaaligaangallu nutaamik 

taarserneqartariaqalertarluni. 

 

Aalisariut sunaluunniit pisoqalisoq atorsinnaajunnaartorlu ilumullimi asuli igiinnarlugu 

qimaannarsinnaagaluaraanni qanoq qujanaq. Naamik aningaartuuteqarpoq. 

 

Taamaliorniaruttali taava suna angussavarput? Mingutsitsineq ileqqorluttulionerlu. 

 

Inuussutissarsiutitsinni pingaarnersaq mingutsinneqassaaq, taassumalu saniatigut 

ileqqorluttuliorneq taamaattoq tusaamaneqaatitsinnut iluaqutaanani ajoqutaaginnassaaq, naggataani 

niunernikkut pitsaanngitsumik kinguneqarsinnaanera aarleqqutigineqarsinnaalluni. 

 

Taamaattumik pingaarpoq aalisariut sunaluunniit pisoqalisoq atorunnaartussanngortorlu 

peqqissaartumik pitsaasumillu atorunnaarsinneqartarnissaa – suliunnaarsinneqartarnissaa. 

 

Peqqissaartumik, avatangiisitsinnullu akornutaasinnaajunnaarlugu ingutserneqartariaqarpoq. 

Aalisariutaasumisup suulluunniit ataqqinartumik kusarnartumik ileqqorissaartumillu 

atorunnaarsillugu inaalinneqartariaqarpoq. 

 

Tamannarpiarlu pillugu qujanartumik isaterititsinissamut tapiissuteqartarpugut. Tapiissutigisartak-

kavullu taakku akileraarutigineqartartussaapput. 

 

Naak isaterititsinissamut tapiissuteqartaraluarluta, tamaattoq paasisatta ilagaat, aalisartortatta 

ilaannut, akileraartussaatitaaneq tamanna annertuumik artukkiisalersimasoq. 

 

Artukkiisalersimagutta soorunami tamanna pissusissamisuunngilaq, akuersaaruminaappoq aamma 

tamanna anguniagaanngilaq. 

 

Taamaattoqarsimassappat, taava uagut Inuit Ataqatiiinniit ullumikkut pissutsit,  isaterititsisarnermut 

tunngasut qanoq ittuunersut paasisaqarfigilluarusulerpagut. 

 

Isaterititsinermi pissutsit ullumikkut qanoq ippat? Naammaginarpat? Nalimmassagassaqarpugut? 

 

Taamaattumik tamanarpiaq pillugu suliassaq manna Inuit Ataqatiiinnit ataatsimiititaliamut 

ingerlateqqipparput. Apeqqutit assigiinngitsut qulaajarneqarsinnaallugit. 

 

 

Qujanaq 

 

Peter Olsen 

 

 

 

 


